
Maharajni Stotram

મહારાજ્ઞીસ્તોત્રમ્

ૐ યા દ્વાદશાર્કપરિમણ્ડિતમૂર્તિરેકાં 
સિંહાસનસ્થિતિમતીમુરગૈર્વૃતાં   ચ ।

દેવીમનક્ષગતિમીશ્વરતાં પ્રપન્નાં તાં
નૌમિ ભર્ગવપુષીં  પરમાર્થરાજ્ઞીમ્॥ ૧॥

યત્પાદપઙ્કજતલેઽમરમૂર્ધમૌલિ-
ન્યસ્તેન્દ્રનીલમણિસન્તતયઃ પતન્તિ ।

કિઞ્જલ્કપાનરતમુગ્ધમધુવ્રતત્વં
રાજ્ઞી સદા ભગવતી જનનીવ નોઽવ્યાત્॥ ૨॥

દ્વારં યદીયચરણામ્બુજયુગ્મનિર્યદ્-
રેણુસ્મૃતિર્વિવૃતમસ્તિ   મહોદયાનામ્ ।

અમ્બાધિકપ્રણયપૂરિતચિત્તવૃત્તી
રાજ્ઞી શુભં વિતનુયાન્મમ સેવકસ્ય॥ ૩॥

દમ્ભં વિહાય ભવદઙ્ઘ્રિનતિં   તનોતિ યો
રાજ્ઞિ ! દેવિ ન વિમુઞ્ચતિ મુક્તકાન્તામ્ ।

તં રૂપહીનમપિ કામભિવાધિગમ્ય
તાં ત્વાં નતોસ્મ્યઽશરણો ભવભારખિન્નઃ॥ ૪॥

શાન્તિં  નિનાય દશકન્ધરમુગ્રરૂપં
યત્પાદસદ્દશનખાગ્રલુઠત્કિરીટઃ ।

રામો દશેન્દ્રિયનિવૃત્તિવિધાનદક્ષો
રાજ્ઞીં  નતોસ્મ્યઽશરણો જગદમ્બિકાં તામ્॥ ૫॥

અર્કપ્રભા પ્રબલમોહતમઃપ્રશાન્તૌ
ચન્દ્રદ્યુતિર્ભવભયદ્વિપદન્તભઙ્ગે  ।

યાઽગ્નેઃ શિખા દુરિતદારુણદારુદાહે
રાજ્ઞીમનન્યશરણઃ પ્રણમામ્યહં તામ્॥ ૬॥

કસ્યાપિ રાજ્ઞિ બહુભાગ્યનિધેઃ સ્વરૂપં
ભાવત્કમસ્તિ હૃદિ સંશ્રિતસન્નિધાનમ્ ।

દુષ્ટદ્વિષધૃદયપાટનકૃત્યહેતું
તાં ત્વાં નતોઽસ્મિ નતલોકસુખપ્રદાત્રીમ્॥ ૭॥

પત્તિર્દ્યુલોકપતિવૈભવમાદદાતિ
દેવાધિપોઽપિ નનુ પત્ત્યનુકારમેતિ ।

યત્પ્રોલ્લસન્નયનયોગવિયોગભાવાદ્-
રાજ્ઞીંમહોપપદરમ્યતરાં  નમામિ॥ ૮॥

રિક્તત્વમાપ્ય ચ ધનેન યદીયભક્તિ-

ચિન્તામણિં  વિનિદધાતિ હૃદબ્જકોશે ।
નાનાવિધાભિમતસિદ્ધિકરં મનુષ્યો
રાજ્ઞીં  નમામિ ભવવારિધિતારિણીં  તામ્॥ ૯॥

મર્ત્યાઃ શચીસહચરીકુચકુડ્મલાગ્ર-
સ્પર્શોચિતં કરસરોજમવાપ્નુવન્તિ ।

યત્પાદયોઃ સકૃદુપાહિતપુષ્પપૂજાસ્તાં
શર્મદામનુદિનં પ્રણમામિ રાજ્ઞીમ્॥ ૧૦॥

ડિમ્બોઽપિ પૂર્વસુકૃતામૃતસિક્તચિત્તો
ધ્યાનસ્થયચ્ચરણભક્તિસુકલ્પવીરુત્ ।

અભ્યેત્યભીષ્ટફલસઙ્ગ્રહભાજનત્વં
રાજ્ઞી તનોતુ શુભતન્તુમહર્નિંશં   સા॥ ૧૧॥

તાપઃ પ્રયાતિ વિલયં નરકાભિષઙ્ગ -
જાતો યદર્ચનસુધારસસારસેકાત્ ।

જન્તોરબોધકૃતદુષ્કૃતભગ્નમૂર્તે
રાજ્ઞી રિપૂન્દલયતાન્મમ સન્તતં સા॥ ૧૨॥

મૂલચ્છિદાકરણકારણમઙ્ઘ્રિપદ્મ -
યુગ્મસ્મૃતેર્ભગવતિ પ્રભવોઽનુભાવઃ ।

સંસારપાદપતતેસ્તવ દેવિ યસ્યા
ભૂયાન્મદીયહૃદયાહિતસન્નિધિઃ સા॥ ૧૩॥

તીવ્રઃ પ્રતાપ ઇહ દુઃસહતાં પ્રયાતિ

યન્મૂર્તિચિન્તનનુતિપ્રભવાત્પ્રભાવાત્   ।
ધન્યસ્ય કસ્યચિદપિ ક્ષિતિપાલમૌલે
રાજ્ઞીં  દયારસનિધિં  પ્રણમામ્યહં તામ્॥ ૧૪॥

રેણુર્યદઙ્ઘ્રિકમલપ્રભવઃ  પ્રયાતિ
પ્રેતેશભૃત્યનયનાન્ધ્યનિમિત્તભાવમ્ ।

ચિત્રં સ્વભક્તનયને ભજતેઽઞ્જનત્વં
રાજ્ઞીં  સમસ્તરિપુનિર્દલનાય વન્દે॥ ૧૫॥

મેઘત્વમીહિતપયોધરવૃષ્ટિદાને
યન્મૂર્તિરેતિ   ચરણૌ સ્મરતાં સ્મૃતૈવ ।

અસ્માકવૈરિનિવહં નયતાદ્વિનાશં
રાજ્ઞી ત્રિલોકજનની ખલુ નિર્વિલમ્બમ્  ॥ ૧૬॥

કામી યદીયનયનાઞ્ચલપૂતદેહો
મન્ત્રં વિનૌષધમૃતે મણિમન્તરેણ ।

ક્ષિપ્રં હિ સંવનનમેણદૃશાં કરોતિ
રાજ્ઞી મમાન્તરનુરઞ્જતુ વાઞ્છિતેન॥ ૧૭॥

સિન્ધોરવાપ્ય તટમર્ચનનામ યસ્યા
ગીર્વાણદુર્લભસુધારસસારમય્યાઃ ।

યોગી પ્રયાતિ પરિલઙ્ઘ્ય  ભવાબ્ધિપારં
રાજ્ઞી સદા શુભતતિં  પ્રદદાતુ મહ્યમ્॥ ૧૮॥

હાલાહલં સ્મ ગિરિશો વિદધાતિ હીનશક્તિં
સ્વકણ્ઠગતમઙ્ઘ્રિનતઃ  સુરેન્દ્રઃ ।

યદ્દર્શનામૃતભરપ્રભવાત્પ્રસાદાદ્-
રાજ્ઞી વિતારયતુ સંસૃતિસાગરાન્મામ્॥ ૧૯॥

સર્પાધિપો ભવતિ યદ્ગુણકીર્તનેષુ
શક્તો ન વાગ્દશશતદ્વયસંયુતોઽપિ ।

સ્વાત્મીયભક્તજનવાઞ્છિતદાનદક્ષા
સા સર્વશત્રુદલનં વિદધાતુ રાજ્ઞી॥ ૨૦॥

નશ્યત્યનન્યશરણસ્ય નરસ્ય યસ્યા
ધ્યાનપ્રભાપરિવૃઢોદયસઙ્ગમેન  ।

નીહારરાશિરભિતો વૃજિનાભિધાનઃ

સા મઙ્ગલં  ત્રિજગતાં વિદધાતુ રાજ્ઞી॥ ૨૧॥
સ્થિત્યા સ્થિતિં  કમલજા યદનુગ્રહસ્ય
વાગ્દેવતા ચ વિદધાતિ ગૃહે મુખે ચ ।

મર્ત્યસ્ય તીવ્રતરભક્તિસમન્વિતસ્ય
રાજ્ઞી દદાતુ શુભસન્તતિમાશુ મહ્યમ્॥ ૨૨॥

તિર્યગ્ગણાદઽહમવૈમિ વિચારશૂન્યં
તં માનવં યદભિવન્દનસૌખ્યલેશમ્ ।

સ્વપ્નેપિ ન સ્પૃશતિ જાતુ યદીયચિત્તં
રાજ્ઞી સ્વભક્તજનમઙ્ગલદાઽસ્તુ  નિત્યમ્॥ ૨૩॥

મન્ત્રં યદીયમભિવાઞ્છિતદં પઠિત્વા
મર્ત્યઃ પ્રભાવસહિતઃ સ્પૃહણીયતાયાઃ ।

પાત્રીભવત્યમરવારવિલાસિનીનાં
દુર્વારપાપદલનં વિદધાતુ રાજ્ઞી॥ ૨૪॥

તીક્ષ્ણદ્યુતિઃ શતસહસ્રતનુત્વમેત્ય
યત્તેજસા તુલયિતું કણમપ્યઽશક્તઃ ।

રાજ્ઞી તથાવિધસવિસ્મયદુર્નિરીક્ષ્ય  -

તેજોન્વિતા જયતુ મઙ્ગલકારિણી  સા॥ ૨૫॥
મુક્તા ભવન્ત્યઽચલપૂર્વસ્વકર્મમેઘ-
મુક્તાઃ પ્રલભ્ય યદુપાસનભક્તિશુક્તેઃ ।

મધ્યં કદાચિદઽણવો બહુલોદ્ભવાન્તે
કુર્યાચ્છુભં  નિરુપમં સ્વજનસ્ય રાજ્ઞી॥ ૨॥

રશ્મિઃ સહસ્રકિરણસ્ય કરાલપઙ્ક-
સંશોષણે હિમકરસ્ય રુચિર્વિકાસે   ।

કાવ્યોત્પલસ્ય નનુ યચ્ચરણાબ્જસેવા
રાજ્ઞીં  વિપક્ષદમનીં  પ્રણમામ્યહં તામ્॥ ૨૭॥

ગાયન્તિ સર્વધરણીધરકન્દરાસુ
નિત્યં સુપર્વહરિણીનયનાસમૂહાઃ ।

ક્ષેમાય યચ્ચરણમદ્ભુતમન્તહીનં
રાજ્ઞીં  સ્મરામિ મનસા દુરિતાપહત્યૈ॥ ૨૮॥

વૃક્ષા યદર્ચનવિધાવુપયોગમીયુઃ
પુષ્પૈઃ સુગન્ધહૃતભૃઙ્ગકદમ્બકૈર્યે  ।

નાકેઽદ્ય કલ્પતરવશ્ચ ત એવ સન્તિ
રાજ્ઞી વપુર્મમ નિષિઞ્ચતુ ભાગ્યવર્ષૈઃ॥ ૨૯॥

તા નિષ્પતન્તિ નરિ તત્ર ખલેકપોત-
ન્યાયેન ભાગ્યભરભાગિનિ સિદ્ધયોઽષ્ટૌ ।

યઃ સર્વદા ભજતિ રાજ્ઞિ તવાઙ્ઘ્રિયુગ્મં
સા ત્વં મમાર્દ્રકરુણા ભવ સુપ્રસન્ના॥ ૩૦॥

ચામીકરપ્રકરમર્થિગણાય   યસ્યાઃ
પ્રોદ્દિશ્ય નામ મનુજો હિ દદાતિ ભક્તઃ ।

યઃ સ પ્રયાતિ કનકાદ્રિગૃહાધિપત્યં
રાજ્ઞી ભવત્વખિલલોકહિતા સદૈવ॥ ૩૧॥

દેવાલયાદપિ પરં પદમામનન્તિ
કાશ્મીરદેશમમલેક્ષણયુગ્મયુક્તાઃ ।

મૂર્ત્યન્તરાન્વિતયદીયપદારવિન્દ-
દ્વન્દ્વાર્પણાદ્ભવતુ સા વિભવાય રાજ્ઞી॥ ૩૨॥

વીતાન્યવસ્તુનિવહસ્પૃહયા કૃતા યા-
ત્પાદાબ્જયોર્જનતયા ભજતાં પ્રણામાઃ ।

નાશાય ભાવિ(૧)જનનપ્રકરસ્ય
રાજ્ઞી કલ્યાણમન્તરહિતં પ્રદદાતુ મહ્યમ્॥ ૩૩॥

મન્યૂત્કટભ્રુકુટિવક્ત્રમવેક્ષ્ય  યસ્યાઃ
કાલોઽઙ્ઘ્રિનમ્રશિરસાં  સહતિ સ્વરૂપમ્ ।

દ્રષ્ટું ન દુઃસહગિરીશવિલોચનાગ્ન-
ઇશઙ્કાયુતો ભવતુ મે શુભદાસ્તુ રાજ્ઞી॥ ૩૪॥

Footnote ૧ ભવન્તીતિ શેષઃ

નર્નતિં  રમ્યકરરઙ્ગતલે  નટો યા-
ત્પાદાબ્જનમ્રશિરસઃ સુભટસ્ય ખડ્ગઃ ।

સઙ્ગ્રામનિર્દલિતશત્રુજયાર્જિતશ્રી  
રાજ્ઞી કરોતુ મદધીનમશેષશર્મ॥ ૩૫॥

ક્ષત્રવ્રજોઽતિબલદક્ષિણબાહુકોશ-
અકૃષ્ટાસિમન્દરવિલોડિતસઙ્ગરાબ્ધિઃ  ।

લક્ષ્મીં  પરાં ભજતિ યચ્ચરણપ્રસાદા-
લ્લક્ષ્મીં  જનાય ભજતે પ્રદદાતુ રાજ્ઞી॥ ૩૬॥

ગઙ્ગાદિતીર્થજલપૂતશરીરયષ્ટિર્યઃ
પૂર્વજન્મનિ યમાન્નિયમાંશ્ચ સેવે ।

ભાવત્કભક્તિવિષયં ભજતે સ એવ
દૂરીકૃતાખિલભયાં પ્રણમામિ રાજ્ઞીમ્॥ ૩૭॥

તિગ્માંશુમગ્નિમનિલં ક્ષિતિમમ્બુ ચન્દ્ર-
માત્માનમભ્રમપિ યત્તનુમામનન્તિ ।

રાજ્ઞીં  સમસ્તદુરિતાપહૃતિપ્રગલ્ભાં
ભર્ગાબ્ધિનિર્ઝરનદીં  સતતં સ્મરામિ॥ ૩૮॥

મીનધ્વજો નનુ બભૂવ યદીયદૃષ્ટિ-
પીયૂષવૃષ્ટિમધિગમ્ય વિલબ્ધજીવઃ ।

ભૂતેશભાલનયનાનલદગ્ધદેહો
રાજ્ઞીં  પ્રસાદસુમુખીં  પ્રણમામ્યહં તામ્॥ ૩૯॥

શ્વભ્રં પરાપતતિ દુષ્કૃતસારણી યદ્-
ધ્યાનાચલેન્દ્રપરિણદ્ધપુરઃ પ્રયાણા ।

રાજ્ઞીં  ભજે રવિજકિઙ્કરભીતિભઙ્ગ -
દાનોદ્યતાં હૃદયસન્નિહિતાનુકમ્પામ્॥ ૪૦॥

રજ્જુર્વિમાર્ગગતભક્તકરાવલમ્બે  
યત્પાદપઙ્કજનતિર્જગતિ પ્રસિદ્ધા ।

રાજ્ઞીમપારતરદુષ્કૃતકક્ષ્યભાર-
દાહે દવાનલશિખાં પ્રણમામિ નિત્યમ્॥ ૪૧॥

તાં હેલયૈવ ગતિમેતિ યદઙ્ઘ્રિનમ્રઃ
પત્યુઃ પતેન્મખલિહામપિ નેત્રમાર્ગમ્ ।

સ્વપ્ને ન યા કઠિનપાપતમોવિનાશ-
નિત્યોદિતાર્યમરુચિં  પ્રણમામિ રાજ્ઞીમ્॥ ૪૨॥

પ્રાણો ન કર્કશકૃતાન્તધૃતાવલેપ-
પાશોરગેન્દ્રકવલત્વમુપૈતિ જન્તોઃ ।

યદ્ભક્તિતાર્ક્ષતનુસંશ્રિતમાનસસ્ય
રાજ્ઞી મુદં વિતનુયાત્સ્વજનસ્ય તૂર્ણમ્॥ ૪૩॥

પઙ્ગુર્ગૃહાઙ્ગણગતઃ   પવનોઽન્તરાય-
નામા યદઙ્ઘ્રિયુગનમ્રતનોર્નરસ્ય  ।

કીનાશલોકદલનોદ્યમદક્ષશક્તિં
રાજ્ઞીમનન્તકરુણાબ્ધિમુપાસ્મહે તામ્॥ ૪૪॥

નાનાકૃતિર્વિલયમેતિ    ભવાભિધાનો
યક્ષો યદઙ્ઘ્રિનતિભાસ્કરભાનુયોગાત્  ।

મર્ત્યસ્ય શ્રદ્ધમનસઃ સતતં સ્મરામિ
તસ્યાઽહં પદસરોજરજાંસિ  રાજ્ઞ્યાઃ॥ ૪૫॥

તારાધિપદ્યુતિરનારતશોકકોક-
સંયોગનાશનવિધૌ સ્મૃતિરસ્તિ યસ્યાઃ ।

પાપક્ષયાય નિજ મૂર્ધ્નિ  કરોમ્યહં
તદ્રાજ્ઞીપદામ્બુજયુગોત્થિતરેણુપુઞ્જમ્॥ ૪૬॥

નૌર્દીર્ઘદુર્ગતિસરસ્તરણોન્મુખાનાં
યત્પાદપઙ્કજયુગપ્રણતિર્નરાણામ્ ।

કશ્મીરપણ્ડિતમનોરચિતપ્રતિષ્ઠાં
વાગ્દેવતાતનુમુપૈમ્યહમાશુ રાજ્ઞીમ્॥ ૪૭॥

મિથ્યા વ્યયં પરિતનોતિ ધનસ્ય મૂઢો
યજ્ઞક્રિયાવિતરણચ્છલયુક્તચેતાઃ ।

સત્યાં યદઙ્ઘ્રિવિનતૌ  શુભકામદાયાં
રાજ્ઞીપદાબ્જયુગલં શરણં શ્રયામિ॥ ૪૮॥

ભાગીરથીસલિલસન્તતિરુગ્રરૂપાં
તાપપ્રભૂતિમપિ યાં ગ્રસિતું ન શક્તા ।

તાં હેલયા ગ્લપયતિ સ્મૃતિરેવ યસ્યા
રાજ્ઞી મહાદુરિતભારમઽપાકરોતુ॥ ૪૯॥

ગણ્ડસ્થલાનિ સુદૃશાં ત્રિદિવાલયાનાં
વશ્યાન્યવશ્યમચિરેણ કરોતિ યસ્યાઃ ।

પાદસ્મૃતિર્હિ  નિજભક્તનખક્ષતાનાં
મથ્નાત્વઽમન્દદુરિતાનિ મમાશુ રાજ્ઞી॥ ૫૦॥

વન્દારુલોકનિલયેષુ કરોતિ પદ્મા-
વાહદ્વિપો હિ વસતિં  સ્થિરતાં ગૃહીત્વા ।

યત્પાદપઙ્કજયુગોત્થિતરેણુપુઞ્જ-
યોગાદ્ધિતં ત્રિજગતાં પ્રતનોતુ રાજ્ઞી॥ ૫૧॥

પુષ્ણાતિ વૈભવમપાકુરુતે વિપત્તિં
દુઃખાનિ હન્તિ વૃજિનં હરતિ સ્મૃતા યા ।

પાદામ્બુજન્મયુગલાગ્રત એવ રાજ્ઞ્યા
આધારહીનતરદણ્ડનિભં પતામિ॥ ૫૨॥

ષડ્ભિર્મુખૈર્ગજમુખાસ્યકૃતાનુચર્યૈઃ
સ્તૌતીક્ષ્યતે ચ નયનપ્રકરૈઃ કુમારઃ ।

યાં દ્વાદશાર્કવપુષીં  ધૃતસપ્તલોક-
રક્ષાં નિવારયતુ ભક્તભયાનિ રાજ્ઞી॥ ૫૩॥

પથ્યં ભિષગ્ભિરનધીતચરં સમસ્તૈ-
ર્દૂરં મહૌષધિગણાચ્ચ યદઙ્ઘ્રિસેવા  ।

દુર્વારરોગગુરુભારજુષાં  જનાનાં
રાજ્ઞી વિનાશયતુ ભક્તજનામયં સા॥ ૫૪॥

રમ્ભામુખં ભવતિ નૈવ સુખાય જન્તો-
ર્યદ્ભક્તિનાકવનિતાબહુભોગભાજઃ ।

સુદુષ્ટપૂર્વજનનાન્તરસઞ્ચિતાનિ
રાજ્ઞી વિચૂર્ણયતુ મે દુરિતાનિ નિત્યમ્॥ ૫૫॥

માન્યં પદં સમુપયાતિ સ વન્દિવક્ત્ર-
સત્સ્થાવરાવનિસમર્પિતકીર્તિબીજઃ     ।

યો નિત્યમર્ચતિ તવાઙ્ઘ્રિમનન્યકર્મા
હેરાજ્ઞિ માતરઽશુભાત્પરિપાહિ સા મામ્॥ ૫૬॥

અર્થાન્પ્રકાશયતિ દીપશિખેવ દીપ્રા
યા ધ્યાયિનાં દહતિ પાપપતઙ્ગપઙ્ક્તિમ્   ।

ધ્યાનાભિધં કિરતિ કજ્જલજાલમક્ષ્ણો-
રંહો હિનસ્તુ મમ સા પ્રણતસ્ય રાજ્ઞી॥ ૫૭॥

રાજ્ઞાં શિરો લુઠતિ પાદતલાઽઽનુતાનાં

વિશ્વમ્ભરેશશિરસાં વિલસત્કિરીટમ્ ।
પાદે યદીયચરણસ્મરણાયુષસ્તાં
રાજ્ઞી ભયાપહૃતયે પ્રણમામિ નિત્યમ્॥ ૫૮॥

નો યસ્મિન્પઠિતે મનોઽર્હતિ નૃણામાતઙ્કશઙ્કાઙ્કનં
ગુપ્તાદ્ગુપ્તતરામિહાશયદિશં નો દોષરાશિઃ સ્પૃશેત્ ।

યુક્તિઃ સિન્ધુસુતાવશીકૃતિવિધૌ  હેતુર્વચોદેવતાપ્રાપ્તૌ
પણ્ડિતકૃષ્ણકેન સ મહારાજ્ઞ્યાઃ સ્તવો નિર્મિતઃ  ॥ ૫૯॥

ઇતિ શ્રીપણ્ડિતકૃષ્ણકવિરચિતઃ શ્રીમહારાજ્ઞીસ્તવઃ સમ્પૂર્ણઃ ।

